
Nd. 21. Frumvarp til laga [21. mál]
um breyting á lögum nr. 35 27. apríl 1950, um verðlag, verðlagseftirlit og verð-
lagsdóm.

Flm.: Gylfi Þ. Gíslason, Emil Jónsson, Hannibal Valdimarsson.

1. gr.
1. málsgr. 4. gr. laganna orðist svo:
Fjárhagsráð skal ákveða hámarksverð á hvers konar vörur og verðmæti, þar

á meðal hámark álagningar, umboðslauna og annarrar þóknunar, er máli skiptir
um verðlag í landinu.

2. gr ..
Lög þessi öðlast þegar gildi. Jafnframt er úr gildi numin 1. gr. l. nr. 30 7. marz

1951, um breyting á lögum nr. 35 27. apríl 1950, um verðlag, verðlagseftirlit og
verðlagsdóm, o. fl.

Greinargerð.

A síðasta þingi fluttu þrír þingmenn Alþýðuflokksins í neðri deild frv. sam-
hljóða því, sem hér er flutt, um, að fjárhagsráði skuli skylt að setja verðlagsákvæði
og að verðlagseftirlit skuli þannig aftur upp tekið með allri innfluttri vöru, inn-
lendri iðnaðarvöru og þjónustu. Minni hluti fjárhagsnefudar deildarinnar lagði til,
að frv. yrði samþykkt, en það náði ekki fram að ganga. Þess vegna er það nú flutt
öðru sinni.

Þörfin á verðlagseftirliti er nú orðin enn brýnni og augljósari en hún var á
síðasta hausti. Höfuðrök ríkisstjórnarinnar fyrir afnámi verðlagseftirlits jafnhliða
því, að innflutningur fjölmargra vörutegunda var gefinn frjáls, voru þau, að fram-
boð yrði svo mikið, að samkeppni mundi halda álagningu innan hóflegra takmarka.
Um það leyti, sem gengið var lækkað, var svo komið, að álagningu þeirri, sem verð-
lagsyfirvöld heimil uðu, var fullþröngur stakkur skorinn, a. m. k. miðað við þann
innflutning, sem leyfður hafði verið. Hækkun sú, sem sigldi í kjölfar "álagningar-
frelsisins", var hins vegar óhófleg og í mörgum greinum beint okur, svo sem skýrslur
verðgæzlustjóra báru glöggt vitni um. Þeir spádómar, að samkeppni mundi verða svo
mikil, að álagnlngin lækkaði aftur, hafa ekki rætzt. Í fyrsta lagi hefur vöruframboð
í mörgum greinum alls ekki verið svo mikið og stöðugt, að nokkur ástæða hafi
verið til þess að búast við harðri samkeppni, og í öðru lagi hefur alls ekki orðið
um harða samkeppni að ræða, þótt vöruframboð hafi verið allmikið og stöðugt.
Hefur hið fyrra einkum átt við um ýmsar bátagjaldeyrisvörurnar svonefndu, en
hið síðara um vörur, sem frjáls innflutningur var á. Að minnsta kosti hefur ekki
orðið nein stórkostleg lækkun á hinni frjálsu álagningu frá því, sem hún reyndist
fyrst í stað, og bera skýrslur þær, sem verðgæzlustjóri hefur safnað, vitni um þetta.
Við þetta hefur nú nýlega bætzt, að reglurnar um hinn "frjálsa innflutning" hafa
~ð verulegu leyti verið afnumdar. Margar þær vörur, sem áður var leyfður á frjáls
innflutningur, má nú aðeins kaupa í tilteknum löndum, vöruskiptalöndunum. -
Reynslan af verzluninni með bátagjaldeyrisvörurnar hefur sýnt, að álagning á þær
hefur orðið hærri en á aðrar vörur og oft og einatt svo há, að engri átt hefur náð.
Ástæðan er auðvitað fyrst og fremst sú, að framboð á þeim hefur takmarkazt með
einum og öðrum hætti, svo sem við er að búast, eins og reglur þær eru, sem um
þessa verzlun gilda. Fyrir skömmu hefur ríkisstjórnin ákveðið, að innflutningur
fjölmargra vörutegunda verði bundinn við fáein lönd, þar sem erfitt er að afla
ýmissa þeirra. Má þá ganga út frá því sem vísu, að svipað verði upp á teningnum
og varðandi bátagjaldeyrisverzlunina. Almenningur verður að greiða hærra verð
fyrir - oft og einatt - lélegri vöru en hann átti kost á áður, ekki aðeins vegna
þess, að kaupverð hennar sé hærra, heldur einnig vegna hins, að milliliðir fá að-
stöðu til hækkunar á álagningu.

Ef heimilaður er ótakmarkaður innflutningur og hann er algerlega frjáls, má
segja, að takmörkuð þörf sé fyrir verðlagseftirlit. Hlutverk þess væri þá fyrst og
fremst að koma í veg fyrir misnotkun ýmiss konar einokunaraðstöðu. Ríkisstjórnin
hafði það á stefnuskrá sinni að leyfa ótakmarkaðan og frjálsan innflutning, og í
samræmi við það beitti hún sér fyrir afnámi verðlagsákvæða. Í framkvæmd reyndist
hún að vísu hafa enn meiri áhuga á álagningarfrelsinu en innflutningsfrelsinu. Þótt
raunverulegt innflutningsfrelsi væri að verulegu leyti afnumið með bátagjaldeyris-
skipulaginu svonefnda, var álagningarfrelsinu á þær vörur haldið, svo að milli-
liðir högnuðust fullt eins mikið og jafnvel meira en útvegsmenn á skipulaginu,
svo sem skýrslur verðgæzlustjóra hafa sýnt. Með hinum nýju innflutningsreglum,
sem tilkynntar voru síðsumars, er innflutnÍngsfrelsið afnumið í enn ríkari mæli.
Rökin, sem flutt voru fyrir afnámi verðlagsákvæða á sínum tíma, eiga því alls ekki
lengur við. Þau voru við það miðuð, að takast mætti að hafa innflutning ótakmark-
aðan og frjálsan. Svo er nú hins vegar komið, að ríkisstjórnin hefur ákveðið, að
hann skuli vera bæði takmarkaður og ófrjáls. Þess vegna verður að taka upp verð-
lagseftirlit að nýju, ef hlutur neytenda á ekki að verða enn verri en orðið er.


